IBIGANIRO MURI ROHO MUTAGATIFU (CONVERSATIONS DANS L’ESPRIT SAINT):
UBURYO BWO GUSHISHOZA MURI KILIZIYA IGENDERA HAMWE.
(Padiri Fabien Hagenimana)
Kuganira biri mu muco w’abantu, ariko burya ibanga ryo kuganira si ukuvuga, ahubwo ni ukumva. Ni koko ngo umuhanda ugera ku mutima w’umuntu ni amatwi. Abaganira bashyira imbaraga mu kumva neza abo baganira na bo, kandi ntibagarukire ku magambo gusa ahubwo bakagera no ku marangamutima agaragazwa n’ibimenyetso, ukuzamura cyangwa ukugabanya ijwi, ndetse n’ibindi bifasha kumva neza icyo uvuga ashaka kuvuga, kabone n’ubwo ururimi rutabasha kubisobanura byose. Gusa rero, nubwo gutega amatwi bifite akamaro, no kuvuga neza ni ngombwa kugira ngo ikiganiro kigere ku ntego yacyo. Bisaba kuvuga neza icyo utekereza, kandi ugakora ku buryo wizera ko uwo ubwira yabyumvise uko wifuzaga kubivuga. By’umwihariko, iyo abantu baganira, umuntu wateze amatwi neza, ahera ku byo mugenzi we yavuze, aho kwivugira ibimurimo bidafitanye isano n’ibyo yumvise.
Ibiganiro muri Roho Mutagatifu bitandukanye n’ibiganiro bisanzwe. Mu gihe ibiganiro bisanzwe bishingira ku bwenge bwa muntu, ibiganiro muri Roho Mutagatifu byo bimurikirwa na Roho Mutagatifu nyirizina. Abaganira muri Roho Mutagatifu babwirizwa na we mu kumva no mu kuvuga icyo Imana ishaka. “Ibiganiro muri Roho Mutagatifu rero ni ugusangira urumuri rw’ukwemera, abantu bagamije kumenya ugushaka kw’Imana, kandi bizeye ko Roho Mutagatifu abwira buri wese umukinguriye umutima akamutega amatwi (DF45). Roho Mutagatifu asukura abemewe kuyoborwa na we, kugira ngo birinde kumvirana no kuvuga ibihabanye n’ugushaka kw’Imana. 
Mu rwego rwo kugendera hamwe rero, utega amatwi neza, ayatega mbere na mbere Roho Mutagatifu, bityo akamuha urumuri rutuma yumva abandi atagendeye ku bitekerezo n’ibyifuzo bye bwite. Nkuko Yohani yabyanditse, “ufite amatwi yumva icyo Roho abwira za Kiliziya” (Hish2,7). Birumvikana rero ku mu biganiro muri Roho Mutagatifu, uwo Roho Mutagatifu ari we ufite mu biganza ubutumwa, maze agakoresha abaganira kuvuga no kumva ibyo abwira za Kiliziya. Abaganira muri Roho Mutagatifu ntabwo bashyira imbere gutambutsa ibitekerezo byabo, ahubwo bishimira ibyo Roho Mutagatifu ababwiye. Ibyo rero bisaba ko ibyo biganiro bikorerwa mu bwiyoroshye, mu isengesho no mu busabane na Roho Mutagatifu, kugira ngo bagume mu mushinga w’Imana.  
Ubu buryo bwo kuganira muri Roho Mutagatifu ni bwo Kiliziya yahisemo mu rugendo rwa  Sinodi hagamijwe guhindura imikorere y’abantu, amatsinda y'abantu ndetse na Kiliziya yose. Kuganira muri Roho Mutagatifu rero bivuga gusangira mu rumuri rw'ukwemera no mu gushaka kw'Imana, mu buryo buha rugari ijwi rya Roho Mutagatifu. Ibiganiro muri Roho Mutagatifu bigira intera enye ari zo: 1) umwiteguro wa buri wese ku giti cye; 2) gusangiza abandi no gutega abandi amatwi;  3) guha umwanya undi no guha Imana umwanya; 4) Gushaka igikwiye.
1° Umwiteguro wa buri wese ku giti cye (Preparation personnelle).
 Bose bagomba kuba bafite amakuru amwe. Buri wese afata umwanya wo gutekereza, gusenga no gushishoza. Ategura icyo asangiza abandi. Ibyo yateguye si ihame aje kwemeza abandi. Azana igitekerezo mu bwiyoroshye, kandi mu mutima we afite ubwigenge, ntacyo atsimbarayeho. Mu gihe cy’iminota itatu, buri wese mu bagize itsinda yishyira mu biganza by’Imana, agatega amatwi Roho Mutagatifu, maze agategura umusanzu we ku kibazo cyatanzwe. 
2° Gusangiza abandi no gutega abandi amatwi (Prendre la parole et écouter)
 Buri wese afata ijambo, mu gihe kingana kuri bose, iminota 4 cyangwa 5, maze agasangiza imbuto z’isengesho, ugutega amatwi Roho Mutagatifu n’ubushishozi bye. Yirinda kuvugiraho ikimujemo. Yirinda kuvuga ikivumbuwe n'amarangamutima y'uburakari cyangwa y'ibyishimo bikabije. Icyo buri wese asangije abandi, aba akibahaye, arakibarekurira. Ntawe utanguranwa gufata ijambo, nkaho yumva ko afite urumuri kuruta abandi. Mu gihe umwe avuga, abandi bose baba batuje, bateze amatwi cyane. Kirazira guca undi mu ijambo. Bose bamaze kuvuga, abagize itsinda bafata akanya gato ko kuzirikana nka iminota itatu. 
3º Guha umwanya undi no guha Imana umwanya (Faire place ẚ l’autre et ẚ l’Autre)
 Nyuma yo gutega amatwi, buri wese asangiza abandi icyo yumva Roho Mutagatifu yamubwiraga igihe yategaga abandi amatwi. Igihe umuntu ateze amatwi undi, yumva mu mutima we bwite ijwi ry'imbere rigira icyo rimwibutsa, icyo rimuhamagarira cyangwa rimwigisha. Ni kuri ubwo buryo Roho Mutagatifu atuvugiramo ahereye ku byo aba yashyize mu bavandimwe dufatanya umwitozo wo gushishoza ikimunogeye. Iki ntabwo ari igihe cy’ibitekerezo bishya, ahubwo ni ukuvuga icyagukoze ku mutima mu gutega amatwi bagenzi bawe. Nyuma yaho na bwo haba akanya gato ko kuzirikana kangana n’iminota itatu.  
4° Gushaka igikwiye, kubakira hamwe (Construire ensemble)
Bose bashakira hamwe igikwiye, bibaza bati: "Mu byo twumvise byose, ni iki Imana ishaka kutubwira?" Imitandukanire y'ibitekerezo ntibangamira ubushishozi ahubwo irabukungahaza. Bahuriza ku ngingo babona zirimo urumuri rw'Imana. Ntibaba bashaka ibyo bahuriraho bose. Aho batavuga rumwe ntibahahishira, kuko hari ubwo urumuri ruva mu bitekerezo bitandukanye. Ibiteye ubwoba babigaragaza mu mutuzo. Abafite impungenge ku byavuzwe bahabwa umwanya bakazigaragaza. Byose bigasuzumwa, bigashishozwa, bagakuramo icyo babona gihuje n'umugambi w'Imana. Uyu mwitozo urangira abagize itsinda bageze ku mwanzuro wumvikanyweho. Ugifite impungenge bafata umwanya bakamusobanurira, ku buryo bose, nubwo baba batabivuzeho rumwe, ariko babigiraho umutima umwe.

